
Ed. 118. Frumvarp til laga [115. mál]
um breytingu á sveitarstjórnarlögum, nr. 8. 18. apríl 1986.

Flm.: Skúli Alexandersson, Helgi Seljan,
Ragnar Arnalds.

1. gr.
106. gr. laganna orðast svo:
Ráðuneytið skal vinna að stækkun sveitarfélaga með samruna sveitarfélaga í stærri og

öflugri heildir. Ráðuneytið skal beita sér fyrir viðræðum á milli forsvarsmanna sveitarfélaga
um sameiningu og boða til funda sveitarstjórnarmanna á stærri svæðum til umræðu um
sameiningu sveitarfélaga. Skal ráðuneytið vinna að þessu í samráði við einstök sveitarfélög,
Samband íslenskra sveitarfélaga og landshlutasamtök sveitarfélaga.

2. gr.
108. gr. laganna breytist þannig:

a. 3. mgr. orðast svo:
Samstarfsnefnd skal starfa í samráði við ráðuneytið og skal það láta henni í té að

kostnaðarlausu þá aðstoð er það telur nauðsynlega og úrskurða um vafaatriði er upp
kunna að koma.

b. Á eftir 3. mgr. kemur ný mgr. er orðast svo:
Ráðuneytið skal hlutast til um að fé verði veitt úr ríkissjóði til að styrkja

fjárhagslega stöðu sveitarfélaganna um leið og sameining á sér stað. Ráðuneytið skal



gera fjárhagslega úttekt á viðkomandi sveitarsjóðum og fyrirtækjum þeirra og byggja
fjárhagsstuðnirtg á slíkri úttekt.

c. 4. mgr., er verður 5. mgr., orðast svo:
Þegar samstarfsnefnd hefur skilað áliti sínu um sameiningu og ráðuneytið gert

fjárhagslega úttekt skulu viðkomandi sveitarstjórnir taka málið á dagskrá. Skal hafa
tvær umræður um málið án atkvæðagreiðslu.

3. gr.
Lög þessi öðlast þegar gildi.

Greinargerð.
Ný sveitarstjórnarlög voru samþykkt á síðasta þingi. Þau leystu af hólmi 25 ára gömul

lög um þessi málefni.
Veigamestu breytingarnar á nýju lögunum eru þær að sýslunefndir eru aflagðar og

kveðið er á um að íbúar í hverju sveitarfélagi skuli vera a.m.k. 50. Sýslunefndir voru a.m.k.
sums staðar vanmegnugar til flestra hluta. Með því að leggja þær niður var því verið að
staðfesta orðinn hlut.

Mikil umræða hefur átt sér stað mörg undanfarandi ár um það að fámenni sveitarfélaga
væri dragbítur á byggðaþróun og stæði í vegi fyrir því að þau gætu tekið að sér og sinnt
ýmsum fleiri verkefnum en þau gera nú og hefðu ekki getu til að ráða við mörg af núverandi
verkefnum.

Með 5. gr. sveitarstjórnarlaganna, þar sem segir .Jágmarksíbúatala sveitarfélags er 50
íbúar", er verið að koma til móts við þessar skoðanir og umræðu. Mörgum finnst að markið
hefði mátt vera hærra, t.d. 100 eða jafnvel 200 til 300 íbúar. Flutningsmenn telja að í lögum
megi una við íbúatöluna 50. Forðast ber of mikið valdboð í þessum efnum. En með frjálsri
sameiningu fámennra sveitarfélaga ber að stefna að því að þau verði flest með 300-500 íbúa
og þar yfir.

Sú umræða, sem nú á sér stað víða um land um sameiningu hreppa, bendir til þess að ef
ríkisvaldið væri tilbúið að styðja fjárhagslega þau sveitarfélög þar sem áhugi á sameiningu er
fyrir hendi og ríkið (félagsmálaráðuneytið) beitti sér einnig fyrir kynningu og umræðu um
sameiningu mundi hún verða að veruleika á nokkuð mörgum svæðum á landinu.

Ákvæði sveitarstjórnarlaganna um hvernig ráðuneytið skuli vinna að stækkun og
sameiningu sveitarfélaga eru ekki nægilega markviss, einnig ákvæði um hver skuli vera
þáttur þess við undirbúning sameiningar og hver skuli vera hlutur ríkissjóðs til þess að jafna
fjárhagslega stöðu þeirra sveitarfélaga sem sameinast.

Með frumvarpi þessu er lagt til að úr þessu verði bætt með breytingum á 106. gr. og 108.
gr. laganna. Með frumvarpinu er lagt til að skýrar og ákveðnar sé kveðið á um hvernig
ráðuneytið skuli standa að því að vinna að sameiningu og stækkun sveitarfélaga.

Eftir samþykkt þessa frumvarps mundi ríkissjóður greiða kostnað við undirbúning að
sameiningu og einnig styrkja fjárhagslega stöðu þeirra sveitarfélaga sem sameinuðust. Bæði
þessi atriði eru í raun grundvöllur þess að sameining eigi sér stað að einhverju ráði á annan
hátt en með valdboði.

Undirbúningur sameiningar kostar bæði fjármagn og fyrirhöfn og í upphafi slíks verks
er erfitt að gera sér grein fyrir umfangi þess og niðurstöðu. Slík staða dregur úr áhuga og er
líkleg til að koma í veg fyrir að málin séu athuguð.

Fjárhagsleg staða sveitarfélaga er mjög breytileg. Sú staðreynd kemur eðlilega í veg
fyrir áhuga á sameiningu. Íbúar vel stæðs sveitarfélags hafa ekki áhuga á því að sameinast
illa stæðu nágrannasveitarfélagi og taka að sér að standa undir skuldum þess.

Ef meiri hluti er fyrir því á Alþingi að vinna beri að því að efla sveitarfélögin í landinu og
að til þess að svo megi verða sé nauðsynlegt að stuðla að stækkun og samruna fámennari



sveitarfélaga í fjölmennari og öflugri heildir þarf með stjórnvaldsaðgerðum að skapa skilyrði
til þess.

Þetta frumvarp er flutt til að láta á það reyna hvort slíkt meirihlutafylgi er fyrir hendi.
Samþykkt þess mundi að mati flutningsmanna skapa gjörbreytt og betri skilyrði fyrir
sameiningu sveitarfélaga og þar með eflingu þeirra.


